
Внутского сельсовета, Хвойнинского района, сообщил письмом в Кончанское, что у 
него имеются стулья, диван и этажерка, приобретенные из имения Суворова. Он пишет, 
что указанные вещи, принадлежали русскому полководцу Александру Васильевичу Су-
ворову, и могут быть использованы при организации музея» [4]. 

Все перечисленные документы впоследствии стали музейными экспонатами. 
Они воссоздают обстановку при которой создавался музей, собирались его коллекции, 
систему взаимоотношений между жителями деревни и потомками полководца.  

Музей был открыт в 1942 году. Перед отправкой на фронт его посещали бойцы 
Красной Армии, проходившие лечение в госпиталях г. Боровичи. Зная про ратные по-
двиги А. В. Суворова, стало легче переносить страх, лишения, легче верить в то, что 
победа над врагом возможна. Гордость за славное прошлое для народа — сильнейший 
стимул в борьбе против захватчиков. 

Этнаграфічныя матэрыялы захоўваюцца сёння ў асноўным у комлексных (кра-

язнаўчых) музеях краіны (50 % ад агульнай колькасці музеяў рэспублікі), гістарычных і 
этнаграфічных (разам складаюць 17 %). Калекцыі этнаграфіі ўяўляюць сабой невялікую 
групу – 3 % Дзяржаўнага музейнага фонду. Гэтыя прадметы з’яўляюцца крыніцавай 
базай сучаснай айчыннай этнаграфічнай навукі і вывучаюцца як супрацоўнікамі саміх 
музеяў, так і даследчыкамі з іншых пазамузейных устаноў. 

Беларускія музеі назапасілі вялікі вопыт выяўлення і збору этнаграфічнага 
матэрыялу. Ужо ў канцы ХVІІІ ст. у прыватным зборы Ганны Ябланоўскай у Сямяцічах 
былі сабраны этнаграфічныя калекцыі па культуры розных народаў. Сярод публічных 
музеяў, якія займаліся зборам і папулярызацыяй этнаграфічнай спадчыны, неабходна 
адзначыць Віленскі музей старажытнасцей. Прадметы этнаграфіі знайшлі сваё месца ў 
прыватных зборах К. Тышкевіча, А. Ельскага, І. Луцкевіча і інш. У выніку развіцця 
краязнаўчага руху ў першай палове ХХ ст. за кошт этнаграфічных калекцый пашырылі 
свае фонды краязнаўчыя музеі краіны. Аднак значная частка гэтых збораў была страча-
на. Тыя, што захаваліся, у пасляваенны час былі ўнесены ў інвентарныя кнігі музеяў, 
аднак высветліць легенду гэтых прадметаў, крыніцы паступлення ў музей ужо не 
прадстаўляецца магчымым. 

Сучасныя фонды этнаграфічных музеяў пачалі камплектавацца ў першыя пасля-
ваенныя дзесяцігоддзі. “Палажэннем аб раённым краязнаўчым музеі”, распрацаваным 
Міністэрствам культуры БССР у маі 1954 г., быў абумоўлены пачатак планамернай 
экспедыцыйнай дзейнасці па выяўленні і збіранні прадметаў матэрыяльнай культуры 
раёнаў. Не магло не адбіцца на музейнай дзейнасці развіццё этнаграфічнай навукі, у 
прыватнасці, стварэнне Інстытута мастацтвазнаўства, этнаграфіі і фальклору Акадэміі 
навук БССР ў 1957 г. Значна папоўніліся этнаграфічныя калекцыі шэрагу музеяў па 
ініцыятыве мясцовага насельніцтва, што было выклікана развіццём урбанізацыйных 
працэсаў і знікненнем з планаў гарадской забудовы старой драўлянай архітэктуры. Ре

Прадметы музейнага значэння, якія выйшлі з ужытку і сталі непатрэбнымі ўладаль-
нікам у новых гарадскіх умовах жыцця, пачалі паступаць у музеі.  

Значная праца па выяўленні і збіранні этнаграфічных матэрыялаў была праведзена 
Дзяржаўным музеем БССР (сёння – Нацыянальны гістарычны музей Рэспублікі Беларусь). 
Распараджэнне Савета Міністраў БССР аб яго стварэнні было прынята ў снежні 1956 г., а 
ўжо праз паўгады, у чэрвені 1957 г., супрацоўнікамі была здзейснена першая этнаграфіч-
ная экспедыцыя у Ганцавіцкі раён Брэсцкай вобласці і Краснаслабодскі раён Мінскай воб-
ласці з мэтай набыцця прадметаў беларускага народнага побыту і культуры. У выніку 
першага этнаграфічнага даследавання ў фонды паступіла 116 прадметаў (беларускае 
народнае адзенне, мастацкія тканіны, хатняе начынне, сельскагаспадарчы інвентар і г.д.) 
[8]. У наступным экспедыцыі праводзіліся штогод.  

Характэрнай асаблівасцю дадзенай установы з’яўлялася тое, што плошча эт-
награфічнага абследаваня ахоплівала ўсю тэрыторыю Беларусі. У навуковым архіве му-
зея захавалася значная колькасць экспедыцыйных матэрыялаў, на падставе якіх можна 
сцвярджаць, што вывучэнне этнаграфіі краіны з’яўлялася адным з прыярытэтных 
накірункаў музейнай дзейнасці. Тлумачыцца гэта па-першае, зацікаўленасцю супрацо-
ўнікаў музея і пазамузейных спецыялістаў-этнолагаў, якія прымалі актыўны ўдзел у 
музейным жыцці, у зберажэнні этнаграфічнай спадчыны краіны. Па-другое, у часы, 
калі музей выконваў функцыі палітасветнай установы, фонды неабходна было кам-
плектаваць так, каб яскрава прадэманстраваць дасягненні сацыялістычных пе-
раўтварэнняў на вёскі ў параўнанні з яе беднасцю ў дарэвалюцыйны час. Таму асобная 
ўвага надавалася набыццю этнаграфічных матэрыялаў канца ХІХ – пачатку ХХ стст. 
Акрамя таго, у першыя пасляваенныя дзесяцігоддзі ўласна гістарычныя матэрыялы вы-
явіць было куды больш складана ў разбураных гарадах, чым этнаграфічныя прадметы, 
якія захаваліся ў вяскоўцаў. За першыя дзесяцігоддзі існавання музея яго супрацоўнікі 
здолелі ажыццявіць экспедыцыі ва ўсе вобласці краіны. 

Адначасова вялася работа па вывучэнні традыцыйнай гарадской культуры. У 
жніўні 1959 г. была арганізавана экспедыцыя ў г. Добруш з мэтай збору матэрыялаў, 
што тычыліся побыту і працоўнага жыцця рабочых бумажнага камбіната “Герой пра-
цы”. У 1960 г. падобная экспедыцыя была праведзена ў г. Ліда, у 1978 г. – у мястэчку 
Копысь. Асобная ўвага надавалася вывучэнню цэнтраў рамеснай вытворчасці (Нясвіж, 
Любча, Навагрудак, Шчорсы, Мір і інш.). Дзякуючы намаганням супрацоўнікаў сучас-
ныя фонды Нацыянальнага гістарычнага музея Рэспублікі Беларусь утрымліваюць 
значную калекцыю традыцыйнай гарадской культуры. 

Апошняе этнаграфічнае даследаванне музеем праводзілася ў 2006 г. у 
Браслаўскім раёне Віцебскай вобласці. У яго выніку ў фонды музея патрапілі каля 200 
прадметаў. На 2010 г. у складзе рэчавых помнікаў музея налічвалася 22 калекцыі, сярод 
іх 8 з’яўляюцца крыніцавай базай этнаграфічнай навукі: “Традыцыйная побытавая эт-
награфія”, “Мэбля”, “Беларускае народнае адзенне”, “Метал” (побытавы і прамысловы 
метал утылітарнага прызначэння і дэкаратыўна-прыкладной), “Кераміка. Фарфор. 
Шкло” (беларуская народная кераміка, прамысловая кераміка, фаянс, фарфор, кафля, 
дэкаратыўна-прыкладное мастацтва), “Дэкаратыўна-ўжытковае мастацтва”, “Музычныя 
інструменты”. Да выяўленчых крыніц аднесена калекцыя “Мастацкія промыслы. Выра-
бы майстроў народнай творчасці” [6]. 

Папаўненне прадметаў этнаграфічнага характару апошнім часам ажыццяўляецца 
не праз экспедыцыйную дзейнасць, а праз іншыя формы камплектавання (закупка, 
атрыманне ў дар або па завяшчанні; выкананне арыгінальных або капійных работ па 
заказу музея; абмен з іншымі музейнымі ўстановамі і г.д.). 

Буйным цэнтрам, дзе сфарміраваны этнаграфічныя калекцыі, з’яўляецца Музей 
старажытнабеларускай культуры Інстытута мастацтвазнаўства, этнаграфіі і фальклору 
ім. К. Крапівы (ІМЭФ НАН Беларусі). У канцы 1969 г. у ІМЭФ быў утвораны сектар Ре

“Збору помнікаў гісторыі і культуры Беларусі”, які з 1970 г. пачаў праводзіць сістэма-
тычныя экспедыцыі па выяўленні твораў народнага мастацтва і этнаграфіі. Першыя 
даследаванні ажыццяўляліся на Брэстчыне, адкуль былі прывезены каштоўныя абразы, 
скульптура, творы дэкаратыўна-прыкладнога мастацтва, мастацкія тканіны. З гэтага 
часу этнаграфічныя экспедыцыі ладзіліся 2-3 разы на год. Набытыя прадметы сталі ас-
новай для стварэння Музея старажытнабеларускай культуры, які быў адкрыты ў маі 
1979 г. [5, с. 5].  

Вялікая работа была выканана музейнымі інтузіястамі па стварэнню асобнага 
“Чарнобыльскага фонду”, куды ўвайшлі прадметы з выселеных вёсак Чарнобыльскай 
зоны. Першая экспедыцыя па збору прадметаў музейнага значэння ў забруджаных 
рэгіёнах была ажыццяўлена летам 1991 г. па ініцыятыве дырэктара Музея старажыт-
набеларускай культуры В.Ф. Шматава. Усяго было праведзена больш за 20 выездаў, у 
выніку якіх у музейныя фонды было ўключана каля 2 000 прадметаў матэрыяльнай 
культуры беларусаў. Сёння Чарнобыльскі фонд падзелены не некалькі калекцый: сель-
скагаспадарчыя прылады працы, прынады для апрацоўкі ільну, ткацкія вырабы, рыба-
лоўны інвентар, побытавыя прадметы [2, с. 45-46]. 

Калекцыя этнаграфіі, якая тэрытарыяльна ахоплівае амаль усю Беларусь, 
сфарміравана ў Гісторыка-культурным музеі-запаведніку “Заслаўе”. Першыя прадметы 
этнаграфічнага характару пачалі паступаць у музей ў канцы 1980-х гг. ад жыхароў го-
рада, затым музеем была наладжана планамерная эспедыцыйная дзейнасць. Эт-
награфічныя матэрыялы музея размеркаваны па калекцыях “Абсталяванне жылля”, 
“Абутак”, “Адзенне”, “Кераміка і шкло”, “Метал”, “Музычныя інструменты”, “Прыла-
ды працы”, “Ткацтва”, “Пляценне”, “Транспартныя сродкі і вупраж” [1, с. 2]. Сёння ў 
выніку карэкціроўцкі канцэпцыі камплектавання перавага ў фарміраванні этнаграфіч-
ных калекцый аддаецца Заслаўскаму рэгіёну, аднак прадметы з іншых раёнаў краіны 
знайшлі сваё месца ў фондах і экспазіцыях запаведніка. 

Вялікая калекцыя этнаграфіі захоўваецца ў Веткаўскім музеі народнай твор-
часці, аснову якой склаў прыватны збор Ф.Р. Шклярава. Пастанова аб стварэнні музея 
была прынята Саветам Міністраў БССР у лістападзе 1978 г. З гэтага часу пачалася ак-
тыўная экспедыцыйная дзейнасць на тэрыторыі Веткаўскага і суседніх раёнаў. Толькі 
за 1983 г., пасля набыцця ўласнага транспарту, супрацоўнікамі было здзейснена больш 
за 60 выездаў з мэтай выяўлення прадметаў музейнага значэння. Сёння экспедыцыйна 
дзейнасць музея працягваецца. З 1998 г. музей рэалізоўвае Праграму комплексных экс-
педыцыйных даследаванняў рэгіёна ўздоўж рэк – шляхоў рассялення славянскіх 
плямёнаў “Па шляхах старажытных радоў”. З 2008 г. праект па вывучэнні беларуска-
расійскага памежжа ажыццяццяўляецца сумесна з Дзяржаўнай адукацыйнай установай 
сярэдняй прафесійнай адукацыі “Новазыбаўскі прафесійна-педагагічны каледж” 
(Расія). Вынікі экспедыцыйных даследаванняў населеных пунктаў уздоўж рэк Сож, Бе-
сядзь, Іпуць і іх прытокаў знайшлі сваё ўвасабленне ў справаздачных выставах (“Уз-
доўж Бесядзі”) і выданні калектыўнай манаграфіі музея “Арнаменты Падняпроўя” [3, 
с. 5]. У музеі сабрана багатая калекцыя традыцыйнага адзення жыхароў Веткаўшчыны, 
ткацкіх вырабаў і вышыўкі, прадметаў побыту і вырабаў самадзейных майстроў. Гона-
рам музея з’яўляецца калекцыя ткацтва з в. Неглюбка. Музеем была праведзена значная 
праца па фіксацыі мясцовых святаў і абрадаў, тэхналагічных працэсаў, якія ўвайшлі ў 
асобны фонд фота- і відэаматэрыялаў. 

Фарміраванне калекцыі этнаграфіі Мазырскага аб’яднанага краязнаўчага музея 
было ініцыіравана ў сярэдзіне 1970-х гг. мясцовымі жыхарамі, якія пасля зносу старой 
драўлянай гарадской забудовы, пачалі перадаваць этнаграфічныя матэрыялы ў музей. 
Значна папоўнілася этнаграфічная калекцыя этнаграфіі ў 1994 г. у сувязі з перадачай 
музею прыватнага збора мясцовага калекцыянера і мастака-кераміста М.М. Пушкара 
(295 прадметаў). З 2002 г. музей разгарнуў дзейнасць па вывучэнні рэгіёна ў межах Ре

праекта “Шляхамі А.К. Сержпутоўскага”, які рэалізуецца сумесна з супрацоўнікамі 
ІМЭФ НАН Беларусі, Інстытута культуры Беларусі і Беларускага дзяржаўнага 
ўніверсітэта культуры і мастацтваў. З 2002 па 2010 гг. было праведзена 5 этнаграфіч-
ных экспедыцый: дзве ў Лельчыцкім, па адной у Петрыкаўскім, Жыткавічскім, Мазы-
рскім раёнах Гомельскай вобласці [7]. У выніку рэалізацыі праекта музей папаўняе свае 
фонды рухомымі помнікамі і ажыццяўляе фіксацыю нематэрыяльнай гісторыка-
культурнай спадчыны.  

Яскравым прыкладам дзейнасці па збіранні і вывучэнні этнаграфічнай спадчыны 
краіны з’яўляецца работа Беларускага дзяржаўнага музея народнай архітэктуры і побы-
ту, які быў заснаваны паводле пастановы Урада Рэсіублікі Беларусь ў 1976 г. З гэтага 
часу і да 1981 г. была праведзена значная навукова-экспедыцыйная работа па пошуку 
помнікаў народнага дойлідства і збору прадметаў этнаграфіі. Супрацоўнікам музея 
ўдалося выявіць каля 5 000 помнікаў, на падставе чаго была сфарміравана адзіная ў 
краіне калекцыя “Архітэктура”. На тэрыторыі музея прадстаўлена сёння 25 аўтэнтыч-
ных помнікаў рознага прызначэння. Усяго запланавана зрабіць даступнымі для навед-
вальнікаў звыш 250-ці культавых, жылых, гаспадарчых, грамадскіх і вытворчых пабу-
доў з шасці гісторыка-этнаграфічных рэгіёнаў Беларусі [4, с. 34]. Пры музеі сфарміра-
ваны каля 30-ці тэматычных калекцый: абразы, дэкаратыўна-прыкладное мастацтва, 
ткацтва і вышыўка, народныя строі, пляценне, кераміка і г.д.  

Значныя этнаграфічныя калекцыі сабраны ў Нацыянальным Полацкім гісторыка-
культурным музеі-запаведніку, Магілёўскім абласным краязнаўчым музеі, Брэсцкім аблас-
ным краязнаўчым музеі, Гродзенскім дзяржаўным гісторыка-археалагічным музеі, Музеі 
беларускага Палесся, Музейным комплексу гісторыі і культуры Аршаншчыны і інш. 

Такім чынам, сучасныя этнаграфічныя калекцыі беларускіх музеў пачалі 
фарміравацца ў першыя пасляваенныя дзесяцігоддзі. З 1970-х гг. былі арганізаваны 
сістэматычнае выяўленне і даследаванне помнікаў матэрыяльнай і духоўнай культуры 
акадэмічнымі ўстановамі краіны, што паўплывала і на музейную практыку. Уздым 
дзейнасці музеяў па камплектаванні фондаў прадметамі этнаграфіі назіраўся ў 1990-я 
гг., што было звязана з агульнай тэндэнцыяй абуджэння цікавасці да гісторыі і культу-
ры краіны ў пераломны перыяд набыцця незалежнасці. Асэнсаванне таго, што прадме-
ты этнаграфіі ў хуткім часе будзе немагчыма выявіць як у вясковым, так і ў гарадскім 
асяродку, прымушае музейных супрацоўнікаў працягваць працу па выяўленні і збіранні 
прадметаў матэрыяльнай культуры і нематэрыяльных сведчанняў народнай творчасці, 
распрацоўваць доўгатэрміновыя экспедыцыйныя праекты. Гэтыя мерапрыемствы ў 
спалучэнні з іншымі формамі камплектавання спрыяюць пашырэнню музейных фондаў 
і адначасова крыніцавай базы этнаграфічнай навукі. 

